
ADVENTUREDAGUR Í VÁG

Barbara Holm

Innan alt ov leingi verður 
Vágsbygd karmur um Føroya 
fyrsta ítróttarháskúla. Har 
kunnu tey ungu læra um 
hondbólt, fótbólt, svimjing 
og ymiskt annað, umframt 
vanligu lærugreinarnar. 
Men ein serstøk breyt er eis­
ini á Ítróttarháskúlanum. 
»Adventure« breytin verður 
ein partur av tí, sum ung­
dómarnir á háskúlanum 
sleppa at royna seg við, um 
tey velja at melda seg til 
skúlan. 

Men hvat er ein 
adventurebreyt, kann ein 
freistast at spyrja. 

Tað fingu 23 ungdómar 
innlit í, tá ið tey um viku­
skiftið vitjaðu í Vági. 

 Tað var av allar fagrasta 
veðri hendan dagin, og tað 
gjørdi ivaleyst ikki uppliv­
ingina verri. 

Dagurin byrjaði við, at 
tey ungu hitti lærarar og 
fyrireikarar av skúlanum til 
morgunmat í Stóra Pakkhúsi 
í Vági. Eftir hetta kom ein 
bussur eftir teimum ungu 

og tey skuldu fara undir tað, 
sum adventure breytin hev­
ur at bjóða. 

Full ferð á
Tey ungu fóru saman við 
lærarum og øðrum úr Stóra 
Pakkhúsi til Lopranseiði. 
Har sluppu luttakararnir at 
síga, og undir teimum lá ein 
skjóttgangandi bátur við 
navninum Actionboat. Hann 
silgdi luttakararnar til suður­
endan av Suðuroynni og inn­
aftur á Vágsfjørð. 

Men adventuredagurin 
steðgaði ikki har. Tí komin á 
Vágsfjørð vóru luttakararnir 
møttir av nýggju tyrluni hjá 

Atlantsflogi, sum var til reið­
ar at taka ímóti teimum. 

Tá sluppu tey at uppliva, 
hvussu tað er at verða tikin 
upp í tyrlu við heysikrana, 
sum verður nýttur millum 
annað í neyðstøðu. 

Ítróttarháskúlin í Vági 
hevur síðani takka fyri stóru 
undirtøkuna, og sum skilst 
eru tey fegin um dagin. 

Ævintýrið í Vági heldur 
ivaleyst fram, tá ið næmingar 
úr øllum landinum fara undir 
skúlavirksemi eftir summar­
frítíðina, har adventure­
breytin eisini verður skránni.

23 UNG-
DÓMAR
SIGU AV 
LOPRANSEIÐI
Tað var ein serligur dagur í Suðuroy um vikuskiftið, tá 
ið nýstovnaði Ítróttarháskúlin bjóðaði til royndardag 
fyri áhugað. 23 ungdómar høvdu leitað sær til 
Vágs hendan góðveðursdag, sum ivaleyst fer at 
standa klárur í minninum hjá ungu fólkunum

Ítróttarháskúlin


